
Aningaasartuutit suulluunniit Inatsisartunit taakkulu allattoqarfianit aningaasartuutigineqartut 

kikkunit tamanit takuneqarsinnaanngornissaat pillugu taamatullu kikkut tamarmik paasiniaasin-

naanngornissaat pillugu Inatsisartut Suleriaasiata allanngortinnissaanut Inatsisartut Siuli-

taasoqarfiat siunnersuuteqaqqullugu peqquneqarnissaanik Inatsisartut aalajangiiffigisassaattut 

siunnersuut. 

 (Aleqa Hammond, Nunatta Qitornai) 

 

Demokraatineersup Niels Thomsenip siunnersuutigaa Inatsisartutnit taakkulu allattoqarfiannit anin-

gaasartuutit suulluunniit tamanit takuneqarsinnaanngornissaat. 

 

Inatsisartut aningaasaliissutai aallaavigalugit aningaasartuutissat aaliangersarneqartarput tas-

suunalu inatsisartut aningaasanut inatsisaannit tunaartaqartarput, tamanna tamanit takuneqarsin-

naapput. 

 

Inatsisartut ingerlatsinerminni inatsisartut siulittaasoqarfiata ingerlataannik ukiumoortumik nalu-

naarusiaq saqqummertarpoq tamanit takuneqarsinnaalluni ataatsimiititaliat sulisimanerat, anin-

gaasartuuteqarsimanerat aammalu naliginnaasumik ingerlatsinermut aningaasartuutaasut atu-

arneqarsinnaallutik. 

 

Pisortat ingerlatsineranni soorlu naalakkersuisoqarfinnit aningaasartuutit pillugit kukkunersuisar-

nermut aammalu ammanerusumik ingerlatsinermi inatsisartoqarnermi ingerlatsineq allaaneruvoq, 

tamanna aamma soorlu nunani avannarlerni inatsisartoqarnermi ingerlatseriaaseq ittuuvoq. 

  

Inatsisoqartoqarfiit nittartagaatigut takuneqarsinnaasuarpoq inatsisartut aningaasatigut so-

qutigisarisinnaasai, atuuffii aammalu allaffissornikkut aningaasartuutaasinnaasut ersertarlutik.  

 

Inatsisartut siulittaasuata ilanngullugu erseqqissaassutigaa ullumikkut inatsisartoqarfimmi allaffis-

sorneq annertoorujussuusoq aammalu siunnersuutip akuerineqassangaluarneratigut suli allaffis-

sorneq annertusinerulissaasoq, soorunami isumaqarpugut siunnersuuteqartup siunertarinngikkaa 

allafffissornerulernissamik piumasaqarneq kisiannili innuttaasunit aningaasartuutit tamanit taku-

neqarsinnaalernissaat siunertarigaa. Paasinarpoq aammalu isumaqarpunga inatsisartut siulittaasu-

ata oqarneratuut ingerlatsineq Folketingimut assorsuaq assingusoq ileqqorlu malinneqartoq 

aamma paasinarluni. Taamaattoq ammasumik ingerlatsinissamut aammalu ileqqorissaarnermik 

maligassiuinissamut isumaqarnarpoq uagut inatsisartuusugut siulliulluta ammasumik tamanit ma-

linnaaffigineqarsinnaasumik ingerlatsisinnaaneq ammaffigisariaqaripput siuttuuffigariaqarippullu 

taamaattumik isumaqarpugut siunnersuutip inatsisartut suleriaasia pillugu ataatsimiititaliamit suli-

arineqartariaqartoq taakkualu inassuteqartariaqartut. 


